
Słowo tydźenja je z pjera Lubiny Hajdukoweje.

PŘIPLACK

a)  zbožowne wuprajenje wo dodatnym placku
b)  žortne wuprajenje wo přewjele tuku wokoło bjedrow
c)  wothódnoćace wuprajenje wo něčim, štož je přidawk

Prawa je wotmołwa c.

Jako připlack woznamjenimy a začuwamy něšto, štož sej tak prawje njewažimy. Wužiwamy słowo 
wothódnoćejo za něšto, štož tak prawje zańč nimamy a za połne njebjerjemy.

Takle móžeš to tež prajić
přidawk, dodawk, dodatk, wudospołnjenje (bjez neg. woznama)

Připódla prajene
Słowo přidawk wužiwa so na kóncu koncerta, jeli přeje sej publikum dalši spěw abo hudźbny kruch. 
Potom woła wón zahorjeny: Při-dawk, při-dawk, při-dawk.

Přikłady z rěčneho korpusa 
Budka ze stražnikom před zachodom do komandantury směšnje wupada. Kaž drjewjana tyzka z mužikom 
jako připlack k wulkemu domej. (Cyblowe suknički. Antologija serbskeje prozy, Budyšin 2008)
»Kaž je dotal było, z namaj, Kurto, dale njeńdźe! Njecham a njemóžu dlěje twój připlack być!« Wón so 
zruna, jako chcył protestować. Wona jemu reagować znjemóžni, z tym zo dale rěčeše: »Twój připlack sym 
była, poprawom wšě te lěta. Najprjedy ći dobra za łožo, nětko za płokanje a warjenje.“ (Cyril Kola.  
Puće z doliny (Krótkoroman). Nd 42 (28.09.1988) čo. 230 – 43 (13.02.1989) čo. 37
„Bojimy so, zo budźe wjes w přichodźe připlack, na kotryž nichtó njemysli“, wón rjekny.  
(Serbske Nowiny 2008, oktober-december)


